
         Болатбек Серікбайұлының мазмұнды баяндамасында көрсетілгендей, жемқорлықтың алдын алу бағытында Қазақстан Республикасы Білім және ғылым министрлігі мен жоғары оқу орындарының бірлесе атқарған істері ауқымды, бірақ, әлі де бірлесе атқаруды қажет ететін мәселелер баршылық.

     Сыбайлас жемқорлықпен қарсы күресте жастардың құқықтық сауаттылығының алатын орны ерекше. 

   Қазақстан Республикасы Үкiметiнiң 2008 жылғы 29 қарашадағы Қаулысы бойынша Құқықтық түсiндiру жұмысы, құқықтық мәдениет деңгейiн арттыру, азаматтарды құқықтық оқыту мен тәрбиелеу жөнiндегi 2009 - 2011 жылдарға арналған бағдарлама және 2011 жылдың 31 наурызында Қазақстан Республикасындағы сыйбайлас жемқорлыққа қарсы іс-қимыл жөніндегі 2011 - 2015 жылдарға арналған салалық бағдарламасы қабылданып, іске асуда. Алайда, осы салада жүргізген мониторинг бүгінгі күні халықтың құқықтық сауаттылығы 20 пайызды құрайтындығын көрсетіп отыр. Бұл сауалнамадан құқықтық оқыту жұмыстарының тиісті деңгейде атқарылмай отырғандығын байқаймыз. Яғни, әлі де құқықтық сауаттылықты жетілдіру жұмыстарын күшейту қажеттілігі туындайды. Осыған байланысты бірқатар ұсыныстарды айтып кетсем:

        Біріншіден, 2010 жылдың қаңтарынан бастап ҚР Әділет министрлігі жанынан азаматтарға тегін заңнамалық кеңес беретін құқықтық ақпараттық қызмет құрылған болатын. Мұндай қызмет түрі бар екенін  тұрғындар, әсіресе  ауылдық жерлерде азаматтар біле бермейді. ҚР білім беруді дамытудың 2011-2020 жылдарға арналған мемлекеттік бағдарламасында тұрғындардың жалпы санының 28,7 пайызын 14-19 жас аралығындағылар құраса, ауылдық жерде тұратын жастар саны 49,1 пайызды құрайтындығы көрсетілген. Сондықтан білімгерлерге   тегін  кеңес беретін  құқықтық ақпараттық қызмет түрі жоғары білім беру орындарында құрылса, жастардың құқықтық білімі артар еді. 

     Екіншіден, ақпараттық-насихат, түсіндіру жұмыстарын жүргізу мақсатында Білім және ғылым министрлігінің веб-сайтында көрсетілгендей, әрбір білім беру мекемелерінің веб-сайттарында да «Сыбайлас жемқорлыққа қарсы күрес шаралары» айдарын енгізіп, ол жерде барлық заңнамалық құжаттар, атқарылып жатқан іс-шаралар туралы мәліметтер көрсетілуі керек деп ойлаймын.  

         Үшіншіден,  Қазақстан Республикасы жоғары оқу орындары жанынан сыбайлас жемқорлық проблемаларын зерттейтін ғылыми және эксперттік-талдау орталықтары құрылса.  Бұл орталықтар білім мен ғылым саласындағы заңнамаларға сараптамалық қорытындылар жасау мен мемлекеттік сатып алу үрдісін ұйымдастыруға, заңсыз сыйақы алу мен өзге де құқық бұзушылықтардың алдын алу жөніндегі ғылыми негізделген ұсыныстар мен тұжырымдар жасаумен айналысатын болады. Айта кететін бір жайт, бүгінгі күні Қазақстанда білім беру және ғылым саласындағы сыбайлас жемқорлықтың себептері мен салдары әлі арнайы зерттеу нысаны болған емес. Сондықтан, Қазақстан Республикасы Білім және ғылым министрлігі тарапынан іргелі зерттеуге  байқау жарияланып, оған тек заң саласындағы мамандар ғана емес, сонымен қатар, басқа сала қызметкерлері де қатысып, өздерінің зерттеу жұмыстарын ұсынса. 

    Төртіншіден,  жоғары оқу орындарында білімгерлердің құқықтық сауаттылықты жетілдіру барысында «Жемқорлықпен күрес заңнамасы» арнайы оқу курсын барлық мамандықтар бойынша мемлекеттік білім стандарттарының қатарына міндетті пән ретінде енгізу қажеттілігі де бар деп есептеймін.  Себебі, бүгінгі күні өткізіліп жатқан «Құқық негіздері» пәні тек құқық, мемлекет дегеніміз не, қандай құқықтық салалар бар деген сұрақтар бойынша жалпы білім беруді көздейді. Осы орайда, оқытушылардың, мектеп мұғалімдерінің, жалпы білім саласында жұмыс істейтін басқа да мамандардың біліктілігін арттыру үшін жоғарыда аталған курсты оқыту мүмкіндігін қарастыру қажет.

     Бесіншіден, студенттердің құқығын қорғайтын Студенттік омбудсменнің жұмысын белгілі деңгейге көтере отырып, қарқынды жұмыс істеуіне барлық жағдайды жасау қажет шығар, өйткені сыбайлас жемқорлыққа қарсы күрес шараларының басында оқытушы-профессорлармен қатар, Студенттік жастар Кеңесінің белсенді мүшелері жүруі керек емес пе?.  Студенттердің жоғары оқу орындарындағы  басқару жұмыстарына қатысу мүмкіншіліктерін кеңейту мақсатында     Қазақстан Республикасы Білім және ғылым Министрлігі тарапынан «Студенттік өзін-өзі басқару туралы» типтік Ереже қабылданып, онда  осы басқару органдарының, сонымен қатар білімгерлердің құқықтары мен міндеттері нақты анықталып, бекітілсе дейміз.

 «Қазақстан Республикасындағы мемлекеттік жастар саясаты туралы» Заңына жастар арасында сыбайлас жемқорлыққа қарсы төзімсіздікті қалыптастыруды қамтамасыз етуге бағытталған  өзгерістер мен толықтырулар дер кезінде енгізіліп,  заң жобасы Қазақстан Республикасының Парламентіне ұсынылғаны да құптарлық.            Алтыншыдан, бүгінгі күні жастарға білім беруде оқытушылардың атқаратын ролі ерекше. Қазақстанда аймақтық жоғары оқу орындарында оқытушы-профессорлар құрамының тапшылығы байқалуда. Осы оқу орындарына жас дарынды  және танымал ғалымдарды тарту керек, оған мемлекет тарапынан жүйелі қолдау шаралары ұйымдастырылуы қажет деп санаймын. Қазіргі кезде министрлік бәсекеге қабілетті ортаны қалыптастыру жолында магистратура  және PhD докторларын мақсатты дайындау сияқты арнайы шараларды қолға алуда.  Алайда,  бұл  мәселеге кейбір жоғары оқу орындары немқұрайды қарауда. Сол себептен аймақтық жоғары оқу орындарының басшылары осы аталған мәселелер бойынша жұмысты күшейтуі керек деп санаймын.  

        Жетіншіден, жастарға мемлекет кепілдік беретін тегін білім беру қызметінің мазмұны мен көлемін нақты анықтау да - білім беру саласында сыбайлас жемқорлыққа қарсы күрес шараларын жүргізуге септігін тигізеді.  Мысалы, біздің Ата Заңымызға сай орта білім, көп балалы отбасы балаларына оқулық, алғашқы медициналық жәрдем тегін беріледі.   Ал жоғары оқу орнында қандай білім беру қызметі тегін көрсетілуі тиіс? Біз қазіргі таңда   мемлекеттік грант иегерлеріне, халықаралық байқау жеңімпаздарына, әкім, ректор, т.б. грант иегерлеріне ғана тегін қызмет көрсете аламыз. Осыған байланысты біз әлі де  тегін  қызмет түрлерін кеңейтуіміз керек. Бұл мәселелер әр оқу орнының веб-сайттарында жарияланып тұрса, бұл да ашықтықты білдіретін бірден-бір жол деп санаймын.

Жемқорлықпен күресте «Нұр Отан» ХДП рөлі де ерекше. Білім саласында бастауыш партия ұйымдарының жұмысын жетілдіруге жағдай тудыруымыз қажет және олар өз мүшелерінен осы мәселелер бойынша партиялық тәртіптің қатаң сақталуын талап етулері тиіс. 

      Жоғарыда көтерілген мәселелерді қорыта келе, жоғары оқу орындарының басшылары білім беру жүйесінде құқықбұзушылықты болдырмау  мақсатында өздерінің жеке жауапкершілігін жете сезінулері керек деп есептейміз. 

Назарларыңызға рахмет.
